
Мектептің жаны — мұғалім. Мұғалім қандай болса, мектеп сондай болмақшы. Яғни, мұғалім білімді болса, ол мектептен балалар көбірек білім алып шықпақшы. Солай болған соң, ең әуелі мектепке керегі — білімді, педагогика, методикадан хабардар, жақсы оқыта білетін мұғалім.
Ахмет Байтұрсынов

Бүгінгі күнде бүкіл әлемнің дамуы мен өркениетті болуы, биік белестерді бағындырып, жаңа технологияларды меңгеруі - тікелей өскелең ұрпақтың білім деңгейіне байланысты. XXI ғасыр – қара күшпен бой жарыстыратын емес, терең білімі мен ой жарыстыратын заман десек, қазіргі замандағы мұғалімнің беделі мен маңызы одан әрі артқанын байқаймыз. Осы орайда «Мұғалім деген кім?», «Жақсы мұғалім қандай қасиеттерді бойында қалыптастыра білуі тиіс?», «Тұлғаның толыққанды дамуы үшін қалай білім беру керек?» деген сұрақтар туындайды. Сұрақтар қарапайым көрінгенімен білім беру саласындағы ең маңызды мәселені қамтиды. 
Ең алдымен, мұғалім –  білім алушыға білімді меңгерте отырып, ұлттық құндылықтарға баули, болашағына бағыттаушы, кемел тұлға болуға даярлаушы деп едім. Сонымен қатар, еліміздің өркениетті мемлекеттер қатарына қосылуына едәуір үлес қосушы. Жаңа Қазақстанның білім беру саласында көптеген жаңалықтары мен айтарлықтай маңызы бар істерді қолға алып, іске асыруда екендігі белгілі. Бұл оқу-тәрбие үдерісіндегі елеулі өзгерістер мен жаңа инновациялық технологиялардың кеңінен қанат жая бастағанынан бастау алып отыр. Бүгінгі ұрпаққа қоғам талабына сай тәрбие мен білім беру, шығармашылық қабілеті мен талантын таныту – мұғалімдердің негізгі міндеті деп ойлаймын. 
    Қазақтың бас ақыны Абай Құнанбаев «Адамның адамшылдығы… жақсы ұстаздан болады» деген сөздерінен жай ғана мұғалім емес, өз заманымыздың талаптарына сәйкес «жақсы мұғалім болуға ұмтылу керектігін аңғарамыз. Мұғалім өз ісіне деген шексіз сүйіспеншілік арқылы, бала жанын сөзсіз түсініп, білімі мен білігін үнемі жетілдіріп отыруы керек. Жақсы мұғалім болу үшін мынадай қасиеттерді өз бойында қалыптастыру маңызды: 
· Оқушылардың білім алуға деген талап, ынта, құштарлығын арттыра білуі;
· Оқушыларға өзін қарапайым және жылы лебізбен сыйлата білуі;
· Ізденімпаз болуы, білімі мен білігін заман талабына сай толықтырып отыруы;
· Рухани бай болуы;
· Жауапкершілік пен еңбекқорлық;
· Зерттеуішілік пен ізденімпаздылық;
· Өзінің жүріс-тұрысымен, жайдары мінезімен, киім үлгісімен де оқушыға жақсы әсер ете алуы;
· Оқушылардың барлығын тең қабылдап, тең қарым-қатынас жасау білуі; 
· Оқушының бойындағы таланты мен дарынын байқап, жетілдіре түсуі;
· Өз ісіін адал, үлкен жауапкершілік арқалай атқаруы. 
Бұл тізімді  одан әрі толықтырып, жалғастыра беруге болады. Бірақ мен үшін маңызды, жақсы мұғалім бойында болуы тиіс  қасиеттер - осы қасиеттерден бастау алады. Петербург Ғылым Академиясының мүшесі Д.И.Менделеев «Ғылымды күшті меңгерген және оны сүйетін мұғалім ғана өз шәкірттерінің бәріне жемісті ықпал жасайтын болады.»  деген сөздерінен  ғылымды меңгеруді де осы қасиеттер арасына қоса аламыз.
 Жаңа Қазақстан білім мен ғылымды жоғары деңгейде игере отырып, дамыған мемлекеттермен терезесі теңесері анық. Сондықтан, ұрпақты оқыту мен тәрбиелеу барысында өз еліне деген сүйіспеншілік пен жарқын болашақ қалыптастыратын кемел тұлға тәрбиесі жақсы ұстаз арқылы жүзеге асатынын ұмытпағанымыз жөн. 
Сонымен берге, білім беру барысында Мұхтар Әуезовтың «Мұғалімнің ұдайы жақсы оқитын балаларға ғана сүйсініп, ылғи соларды ғана оқытуы дұрыс емес» деген сөздерін ескере отырып, шәкірттерімнің барлығының оқуға үлгерімін жақсарту, білім алуға деген қызығушылығын, не үшін оқу керектігін ұғындырамын. Мұның барлығы менің ұстаздық жолымдағы маңызды әрекеттер деп білемін. Елбасы «Біз «білім  ғылым  инновациялар» үштігі билеген постиндустриялық әлемге қарай жылжып келеміз» деген сөздері арқылы болашақта да білімнің маңызы одан әрі күшейе түсетінін баяндады. Егер біз өмір сапасының әлемдік жоғары үлгі-қалыптарына жетеміз десек, онда соған сәйкес еңбек етіп, білім мен ғылымды жетік меңгеруіміз қажет. Бүгінгі күннің мұғалімдері өзінің ізденімпаздығы мен зерттеушілік қабілетімен ерекшеленеді деп есептеймін. Дегенмен қытай философы Конфуцийдің  «Ескіден қол үзбей,  жаңаға қол жеткізгендер ғана мұғалім бола алады», - деген сөзін де ұмытпаған жөн.
Қорыта келе, Бауыржан Момышұлының «Ұстаз — ұлық емес, ұлы қызмет» деген сөздерін басшылыққа ала отырып, Тәуелсіз Қазақстанның одан әрі дамыған мемлекеттер арасында топ жаруы үшін ұстаздардың еңбегі орасан зор екендігін айтқым келеді. Мұғалім мемлекеттің ең маңызды маманы. Себебі, мемлекетіміздің оқу-білім бағытында жеткен жетістіктері тікелей ұстаздардың еңбегінің нәтижесі. Мен –Жаңа Қазақстан ұстазы болғанымды мақтан тұтамын. Ел боламын деген кез – келген мемлекет ұрпақ тәрбиесін басты мақсат етеді. Сондықтан да ,  жақсы ұстаз болу – біздің ең негізгі мақсатымызға айналуы тиіс.

